
puShTipravAhamaryAdAbhedaH

પુષ્ટિપ્રવાહમર્યાદાભેદઃ

પુષ્ટિપ્રવાહમર્યાદા વિશેષેણ પૃથક્પૃથક્ ।
જીવદેહક્રિયાભેદૈઃ પ્રવાહેણ ફલેન ચ॥ ૧॥
વક્ષ્યામિ સર્વસન્દેહા ન ભવિષ્યન્તિ યચ્છ્રુતે  ।
ભક્તિમાર્ગસ્ય કથનાત્પુષ્ટિરસ્તીતિ નિશ્ચયઃ॥ ૨॥
દ્વૌ ભૂતસર્ગાવિત્યુક્તેઃ પ્રવાહોઽપિ વ્યવસ્થિતઃ ।
દ્વૌ ભૂતસર્ગાવિત્યુક્તેઃ પ્રવાહોઽપિ વ્યવસ્થિતા॥ ૩॥
કશ્ચિદેવ હિ ભક્તો હિ યો મદ્ભક્ત ઇતીરણાત્ ।
સર્વત્રોત્કર્ષકથનાત્પુષ્ટિરસ્તીતિ નિશ્ચયઃ॥ ૪॥
ન સર્વોઽતઃ પ્રવાહાદ્ધિ ભિન્નો વેદાચ્ચ ભેદતઃ ।
યદા યસ્યેતિ વચનાન્નાહં વેદૈરિતીરણાત્॥ ૫॥
માર્ગેકત્વેઽપિ ચેદન્ત્યૌ તનૂ ભક્ત્યાગમૌ મતૌ ।
ન તદ્યુક્તં સૂત્રતો હિ ભિન્નો યુક્ત્યા હિ વૈદિકઃ॥ ૬॥
જીવદેહકૃતીનાં ચ ભિન્નત્ત્વં નિત્યતા શ્રુતેઃ ।
યથા તદ્વત્પુષ્ટિમાર્ગે દ્વયોરપિ નિષેધતઃ॥ ૭॥
પ્રમાણભેદાદ્ભિન્નો હિ પુષ્ટિમાર્ગો નિરૂપિતઃ ।
સર્ગભેદં પ્રવક્ષ્યામિ સ્વરૂપાઙ્ગક્રિયાયુતમ્ ॥ ૮॥
ઇચ્છામાત્રેણ મનસા પ્રવાહં સૃષ્ટવાન્ હરિઃ ।
વચસા વેદમાર્ગે હિ પુષ્ટિં  કાયેન નિશ્ચયઃ॥ ૯॥
મૂલેચ્છાતઃ ફલં લોકે વેદોક્તં વૈદિકેઽપિ ચ ।
કાયેન તુ ફલં પુષ્ટૌ ભિન્નેચ્છાતોઽપિ નૈકતા॥ ૧૦॥
તાનહં દ્વિષતો વાક્યાદ્ભિન્ના જીવાઃ પ્રવાહિણઃ ।
અત એવેતરૌ ભિન્નૌ સાન્તૌ મોક્ષપ્રવેશતઃ॥ ૧૧॥

તસ્માજ્જીવાઃ પુષ્ટિમાર્ગે ભિન્ના એવ ન સંશયઃ ।
ભગવદ્રૂપસેવાર્થં તત્સૃષ્ટિર્નાન્યથા ભવેત્॥ ૧૨॥
સ્વરૂપેણાવતારેણ લિઙ્ગેન  ચ ગુણેન ચ ।
તારતમ્યં ન સ્વરૂપે દેહે વા તત્ક્રિયાસુ વા॥ ૧૩॥
તથાપિ તાવતા કાર્યં યાવત્તસ્ય કરોતિ હિ ।
તે હિ દ્વિધા શુદ્ધમિશ્રભેદાન્મિશ્રાસ્ત્રિધા પુનઃ॥ ૧૪॥
પ્રવાહાદિવિભેદેન ભગવત્કાર્યસિદ્ધયે ।
પુષ્ટ્યા વિમિશ્રાઃ સર્વજ્ઞાઃ પ્રવાહેણ ક્રિયારતાઃ॥ ૧૫॥
મર્યાદયા ગુણજ્ઞાસ્તે શુદ્ધાઃ પ્રેમ્ણાતિદુર્લભાઃ ।
એવં સર્ગસ્તુ તેષાં હિ ફલં ત્વત્ર નિરૂપ્યતે॥ ૧૬॥
ભગવાનેવ હિ ફલં સ યથાઽઽવિર્ભવેદ્ભુવિ ।
ગુણસ્વરૂપભેદેન તથા તેષાં ફલં ભવેત્॥ ૧૭॥
આસક્તૌ ભગવાનેવ શાપં દાપયતિ ક્વચિત્ ।
અહઙ્કારેઽથવા લોકે તન્માર્ગસ્થાપનાય હિ॥ ૧૮॥
ન તે પાષણ્ડતાં યાન્તિ ન ચ રોગાદ્યુપદ્રવાઃ ।
મહાનુભાવાઃ પ્રાયેણ શાસ્ત્રં શુદ્ધત્વહેતવે॥ ૧૯॥
ભગવત્તારતમ્યેન તારતમ્યં ભજન્તિ હિ ।
વૈદિકત્વં લૌકિકત્ત્વં કાપટ્યાત્તેષુ નાન્યથા॥ ૨૦॥
વૈષ્ણવત્વં હિ સહજં તતોઽન્યત્ર વિપર્યયઃ ।
સમ્બન્ધિનસ્તુ યે જીવાઃ પ્રવાહસ્થાસ્તથાપરે॥ ૨૧॥
ચર્ષણીશબ્દવાચ્યાસ્તે તે સર્વે સર્વવર્ત્મસુ ।
ક્ષણાત્સર્વત્વમાયાન્તિ રુચિસ્તેષાં ન કુત્રચિત્॥ ૨૨॥
તેષાં ક્રિયાનુસારેણ સર્વત્ર સકલં ફલમ્ ।
પ્રવાહસ્થાન્પ્રવક્ષ્યામિ સ્વરૂપાઙ્ગક્રિયાયુતાન્ ॥ ૨૩॥
જીવાસ્તે હ્યાસુરા સર્વે પ્રવૃત્તિં  ચેતિ વર્ણિતાઃ   ।
તે ચ દ્વિધા પ્રકીર્ત્યન્તે હ્યજ્ઞદુર્જ્ઞવિભેદતઃ॥ ૨૪॥
દુર્જ્ઞાસ્તે ભગવત્પ્રોક્તા હ્યજ્ઞાસ્તાનનુ યે પુનઃ ।
પ્રવાહેઽપિ સમાગત્ય પુષ્ટિસ્થસ્તૈર્ન યુજ્યતે ।

સોઽપિ તૈસ્તત્કુલે જાતઃ કર્મણા જાયતે યતઃ॥ ૨૫॥
ઇતિ શ્રીવલ્લભાચાર્યવિરચિતઃ પુષ્ટિપ્રવાહમર્યાદાભેદઃ સમાપ્તઃ ।

